
КОМИ РЕСПУБЛИКАСА ОЛАНПОДУВ ЁРДЛÖН ШУÖМ 

"Ухта кар" МЮ мутасын быд сикас öтйöза транспортöн, такси кындзи, пассажиръясöс новлöдлöм кузя услугаяс сетöмын сёрнитчöм кырымалöм право вылö конкурс нуöдöм йылысь положение, кутшöмöс вынсьöдöма "Ухта кар" муниципальнöй юкöнса Сöветлöн 2003 во декабр 17 лунся 9 №-а решениеöн, оланподувлы лöсялöм йылысь граждана В.П.Бонжуковлöн, Д.А.Власовлöн, Н.В.Рулевлöн, Э.И.Черныхлöн, И.Г.Янчуклöн норасьöмкöд йитöдын делö  

Сыктывкар                                                                     2004 вося май 25 лун

Коми Республикаса Оланподув Ёрд, кöнi вöлiны веськöдлысьнас Ю.В.Гаврюсов, ёрдысьяс Л.В.Батманова, Т.А.Кырнышева, П.Ф.Пунегов,

граждана В.П.Бонжуков, Н.В.Рулев, Э.И.Черных да И.Г.Янчук, "Ухта кар" муниципальнöй юкöн петкöдлысьяс В.П.Торлопов да А.М.Данилевич,

Коми Республикаса Оланподувлöн 96 статьяса коймöд юкöн серти, "Коми Республикаса Оланподув Ёрд йылысь" Коми Республикаса Оланпаслöн 3 статьяса медводдза юкöнысь 2 пункт, 90, 91, 92 да 93 статьяяс серти

видлалiс восьса ёрд заседание вылын "Ухта кар" МЮ мутасын быд сикас öтйöза транспортöн, такси кындзи, пассажиръясöс новлöдлöм кузя услугаяс сетöмын сёрнитчöм кырымалöм право вылö конкурс нуöдöм йылысь положение, кутшöмöс вынсьöдöма "Ухта кар" муниципальнöй юкöнса Сöветлöн 2003 во декабр 17 лунся 9 №-а решениеöн, оланподувлы лöсялöм йылысь делö.

Делö видлалöмлы помканас лоис граждана В.П.Бонжуковлöн, Д.А.Власовлöн, Н.В.Рулевлöн, Э.И.Черныхлöн да И.Г.Янчуклöн водзынджык висьталöм нормативнöй актöн налысь оланподув правояс, кутшöмъясöс Коми Республикаса Оланподувлöн 18, 35 да 65 (1 юкöн) статьяясöн гарантируйтöма, торкöм вылö норасьöм. Видлалöм вылö подувнас лоис гöгöрвотöмлун сы кузя, лöсялö-ö Коми Республикаса Оланподувлы венö босьтöм нормативнöй актыс.

Докладчик-ёрдысь П.Ф.Пунеговлысь юöртöм, сёрнитысьясöс да найöс петкöдлысьясöс кывзöм, заседание вылö корöм специалист Н.Т.Араповлысь, юридическöй наукаса кандидатлысь, выступитöм кывзöм бöрын, документъяс да мукöд материал видлалöм бöрын Коми Республикаса Оланподув Ёрд 

пасйис:

1. "Ухта кар" муниципальнöй юкöнса Сöветлöн 2003 во декабр 17 лунся 9 №-а решениеöн вынсьöдöма "Ухта кар" МЮ мутасын быд сикас öтйöза транспортöн, такси кындзи, пассажиръясöс новлöдлöм кузя услугаяс сетöмын сёрнитчöм кырымалан право вылö конкурс нуöдöм йылысь положение (водзö – Положение). Асланыс норасьöмын граждана В.П.Бонжуков, Д.А.Власов, Н.В.Рулев, Э.И.Черных да И.Г.Янчук, кодъяс ас вылö уджалöны асланыс автобусъясын пассажиръясöс новлöдлöмöн, эскöдöны, мый ёрд заседаниеын стöчмöдöм корöм серти индöм нормативнöй акт оз лöсяв оланподувлы, сы вöсна мый пассажиръясöс новлöдлöм вылö колана лицензия кутысь нин автомашинаöн пассажиръясöс новлöдлысьяслы быть колö участвуйтны автобус маршрутъястi уджалан право вылö конкурсын. Шыöдчысьяслöн видзöдлас серти та вöсна торкавсьöны налöн право ас вылö уджалöм вылö, мый гарантируйтсьö Коми Республикаса Оланподувлöн 35 статьяöн. Налöн видзöдлас серти Положениеыс сiдзжö оз лöсяв Коми Республикаса Оланподувлöн 18 да 65 (1 юкöн) статьяяслы.

2.  Меставывса асвеськöдлан органъясöн йöзöс транспортöн могмöдöм, мый артыштöма "Россия Федерацияын меставывса асвеськöдлöм котыртан öтувъя принципъяс йылысь" Россия Федерацияса 1995 во август 28 лунся Оланпаслöн 6 статьяса 20 пунктöн, ёнджыкасö пырö административно-правовöй йитöдъясö. Тайö уджыс могмöдсьö, кызвыннас, муниципальнöй юкöнса транспортöн веськöдлöм кузя властно-распорядительнöй полномочиеясöн, туй вылын лоöмторысь видзчысян уджöн, пассажиръяслы остановкаяс оборудуйтöмöн, ветлан туй бур веркöсöн да пасйöдöн могмöдöмöн, пассажиръясöс лючки да бура новлöдлöм бöрся контроль лöсьöдöмöн. Вермас лоны и меставывса асвеськöдлан органъясöн гражданаöс транспортöн могмöдöмын гражданско-правовöй формаöн вöдитчöм, шуам, туйяс да сувтланiн пунктъяс стрöитöм да уджалiгкежлö дасьтöм вылö, пассажиръясöс новлöдлöм вылö пöдрадöн пöльзуйтчöм (кор меставывса асвеськöдлан органъяс йöзöс новлöдлöм йылысь сёрнитчöмын лоöны сёрнитчысьясöн) да с. в. Та дырйи ни РСФСР-ын автомашина транспортöн пассажиръясöс да багаж новлöдлан 1987 во декабр 24 лунся правилöясöн, ни кутшöмкö мукöд нормативнöй актöн абу артыштöма меставывса асвеськöдлан органъяслы верктуя право бöрйыны йöзöс новлöдлысьясöс кыдзи муниципальнöй юкöнса транспортысь ставнас, сiдзи и регулярнöй маршрутъясын, торйöн кö. Транспорт сеть уджалiгкежлö дасьтöм – ветлан юкöн, сувтланiн пунктъяс видзöм да с.в. – лоö йöзöс транспортöн могмöдöм кузя полномочиеяс збыльмöдöмöн, мый артыштöма водзын вайöдöм "Россия Федерацияын меставывса асвеськöдлöм котыртöмын öтувъя принципъяс йылысь" Оланпаслöн 6 статьяса 20 пунктöн, но абу артыштöма аслас кöсйöм серти öнiя маршрутъясын йöзöс новлöдлысьяслысь лыд дзескöдöмын меставывса асвеськöдлан органлысь позянлунсö. Исключениеöн вермас лоны сiйö, кор йöзöс новлöдлысьясöн лоö муниципальнöй эмбурса транспорт организация.

Вензяна Положениеын эм быть колана тшöктöд сы йылысь, медым йöзöс нуны лэдзны сöмын найöс, кодъяс вермисны пассажиръясöс новлöдлöм кузя услугаяс сетöм вылö сёрнитчöм кырымалöм вылö конкурсын (Положениелöн 5.10 пункт). Татшöм тшöктöдыс мунö паныд ас вылö уджалöм да оланпасöн абу öлöдöм мукöд экономическöй удж нуöдöмын ассьыд кужанлун да эмбур ас вöляысь видзöм вылö Коми Республикаса Оланподулöн вынсьöдöм праволы (35 статья, 1 юкöн). Тайö правоыс, кыдз и асэмбур признайтысь да дорйысь, экономическöй уджас вöляысь нуöдысь оланподув принципъяскöд öттшöтш, кутшöмъяс вынсьöдöма Коми Республикаса Оланподувлöн 12 статьяын да Россия Федерацияса Оланподувлöн 8 статьяын, индö власьт органъяслысь да экономика юкöнын овмöс нуöдысь субъектъяслысь йитöдъяс.

Пассажиръясöс новлöдлöм лоö лицензируйтöм ас вылö уджöн. Гражданалысь дзоньвидзалун видзöм да туйын лючки ветлöм могысь "Öткымын удж нуöдöм лицензируйтöм йылысь" 2001 во август 08 лунся Федеральнöй оланпасöн да тайö оланпассö олöмö пöртöм могысь "Автомашина транспортöн пассажиръясöс да грузъяс новлöдлöмын лицензирование йылысь" Россия Федерация Правительстволöн 2002 во июнь 10 лунся примитöм шуöмöн лöсьöдöма йöзöс новлöдлысьяслы тайö уджсö наöн збыльмöдöмын öткымын сьöктöдан условиеяс государствосянь контроль содтöмöн. Татшöм условиеöн лоö пассажиръясöс новлöдлан право вылö торъя разрешение (лицензия). Лицензия лоö пассажиръясöс новлöдлан уджын медшöр да тырвыя подулöн, сы вöсна мый сiйöс босьтiгöн пассажиръясöс новлöдлысь прöйдитö пассажиръясöс новлöдлан право збыльмöдöм вылö колана водзвывса контроль. Тайö юалöм кузя татшöм жö кывкöртöд сетöма и Россия Федерацияса Медвылыс Ёрдлöн 2003 во сентябр 19 лунся гражданскöй делöяс кузя Ёрд коллегиялöн кывкöртöдын Хабаровскöй край администрацияса Юралысьлöн 2000 во июль 20 лунся шуöм видлалöм серти.

 Транспортöн йöзöс могмöдöм кузя ас вылö удж нуöдысьяслы, кодъяс прöйдитiсны водзвывса контроль лицензируйтöмöн, содтöд мöдпöвсталöм дзескöдöмъяс збыль вылас лоöны вывтiöн. Пассажиръясöс новлöдлöм кузя сёрнитчöмъяс кырымалöм право вылö конкурс нуöдöм лоö татшöм дзескöдöмъяс пиысь öтиöн, сы вöсна мый оз лэдз збыльмöдны тырмана подувтöг торъя удж вылö право.

Коми Республикаса Оланподувлöн 18 статья серти (3 юкöн) мортлöн да гражданинлöн право да вöля вермас дзескöдсьыны сöмын федеральнöй оланпасöн сы мында, мыйта сiйö колö оланподув тэчас, мукöд йöзлысь олан этш, дзоньвидзалун, право да оланпас интересъяс видзöм, государство дорйöм да видзчысянлун ёнмöдöм могысь. Вензяна Положение мунö паныд вайöдöм оланподув нормалы. Сы кындзи, мый сiйö лоö меставывса асвеськöдлан юкöнын збыль вылас нормативнöй актöн, Положение сыкöд öттшöтш вöрзьöдö татшöм гражданско-правовöй юкöн, кыдзи новлöдлöм да йöзводзса конкурс котыртöм кузя кöсйысьöмъяс. Та дырйи право серти йитöдъясын субъектъяслысь оласног правовöя урчитöм быть колö вöчны гражданскöй праволöн öтувъя принципъяс серти.

 Кыдзи тыдалö делö материалъясысь да кыкнанладорса висьталöмъясысь, асшöр уджалысьясöс збыльысь мырдöн тшöктöны новлöдлан право вылö конкурсын участвуйтны, сы вöсна мый новлöдлöм вылö право лоö сöмын конкурсын вермысьлöн; Россия Федерацияса гражданскöй кодекслöн 57 юрпасса öтувъя положениеяслы паныд конкурс оз кут награда йылысь быть колана условие; конкурсын вермысьлы öтлаöдöм сёрнитчöм бала да сёрнитчöм торкысьяслы дон сетан система артыштö кыкнанладорсянь кöсйысьöмъяс сöмын йöзöс новлöдлысьлысь. Вензяна актöн кыкнанладорлысь öткодьлун да сёрнитчöмлысь вöля принципъяс налöн оланподув-право боксянь торкöм лоö мортлысь правояс да вöля чинтöм, медпервой – экономика удж нуöдöмын вöля, мöд ногöн Коми Республикаса Оланподувлöн 12 да 35 (1 юкöн) статьяясын да Россия Федерацияса Оланподувлöн 8 статьяын вынсьöдöм положениеяс. Та вöсна тайö делö дорö лöсялöмöн кольö ассьыс вынсö Коми Республикаса Оланподув Ёрдлöн правовöй позиция, мый серти меставывса асвеськöдлан органлöн нормативнöй акт, кодi лоö быть колана гражданскöй право йитöдъяс артмöмын юридическöй фактöн, быть лöсялö гражданскöй право принципъяслы. Тайö правовöй позициясö пасйöма Коми Республикаса Оланподув Ёрдöн "Сыктывкарын автомашина транспортöн пассажиръясöс новлöдлöмын пöрадок лöсьöдöм йылысь" "Сыктывкар" муниципальнöй юкöнлöн администрацияса юралысьлöн 1998 во декабр 7 лунся 12/3313 №-а Шуöм оланподувлы лöсялöм прöверитöм йылысь 2001 во январ 22 лунся шуöмын, сiйö эз вежсьы да кутö ассьыс вынсö тайö делöын öткодь сяма вензяна правовöй йитöдъяслы.

3. Эмбур киын кутан, сыöн вöдитчан да сыöн веськöдлан правояс да Коми Республикаса Оланподувлöн 36 статьяысь да Россия Федерацияса Оланподувлöн 8 да 35 статьяясысь граждана пиысь участникъяслöн сёрнитчöмъясысь петöм вöля, налöн лоöмын, вежсьöмын да найöс дугöдöмын подув лöсьöдöм, а сiдзжö найöс дорйöмын да право дзескöдöмын лöсялана мында веськöдлыссьöны федеральнöй оланпасöн. Россия Федерацияса гражданскöй кодекс лöсьöдö гражданскöй законодательствоын медтöдчананас сёрнитчöм вылö вöля, гражданалысь правояс мытшöдтöг олöмö пöртöмын коланлун, торкöм правояс бöр кыпöдöм, найöс ёрдöн дорйöм (1 статьялöн 1 пункт).

Коми Республикаса Оланподувлöн 65 статья (1 юкöн) шуö, мый Коми Республикаса оланпасъяс да мукöд правовöй акт оз вермыны мунны паныд Россия Федерацияса полномочиеяс серти государственнöй власьтса федеральнöй органъясöн примитöм оланпасъяслы. "Ухта кар" МЮ мутасын став сикас öтувъя транспортöн пассажиръясöс новлöдлöм кузя услугаяс сетöм вылö сёрнитчöм кырымалан право вылö конкурс нуöдöм йылысь видлалан Положение оз лöсяв тайö оланподув положениеыслы.

4. Коми Республикаын муниципальнöй юкöнын автомашина транспортöн пассажиръясöс новлöдлöм кузя правоотношениеяс видлалöм да донъялöм, кутшöмъясöс вайöдöма тайö шуöмын, оз мешайт меставывса асвеськöдлан органъяслы сёрнитчан, кыкнанлы выгоднöй подув вылын босьтчöдны тайö уджö пассажиръяс новлöдлысьясöс. Та дырйи оз бырöдсьы и Россия Федерацияса гражданскöй кодекслöн 57 юрпасса правилöяс серти муниципальнöй юкöнъясöн йöзöс новлöдлан право вылö йöзводзса конкурс. Но тайö конкурсöн оз ков дзескöдны найöс, кодъяс оз участвуйтны сэнi, а конкурслöн кывкöртöд артыштö меставывса асвеськöдлан органсянь конкурсын вермысь дорö торъя кöсйысьöмъяс, мый подулалöма сылы лöсялана правояс тайö органöн збыль вылас олöмö пöртöмын.  

Та кындзи, муниципальнöй юкöнса транспорт маршрутъяс вылын йöзöс новлöдлыны лэдзöмöн меставывса асвеськöдлан органъяс, новлöдлöм вылö право дзескöдтöг, кольöны ас сайын право веськöдлыны новлöдлысьясöн маршрутъяс вылын уджын торъя правилöяс серти: расписание серти, сутки чöж могмöдöмöн да мукöд ног, кыдзи индöма йöзöс транспортöн могмöдöм котыртöм кузя тайö органса полномочиеясöн. Та дырйи йöзöс лёка новлöдлысьясöс вештöм могысь найö вермöны нуöдны контроль, кыдзи артыштöма "Автомашина транспортöн пассажиръясöс да грузъяс новлöдлöм лицензируйтöм йылысь" Россия Федерацияса Правительстволöн 2002 во июнь 10 лунся шуöмöн, мый серти пассажиръясöс новлöдлöм вылö лицензия позьö дугöдны да бырöдны. Тадзикöн öнiя законодательство серти позьö видзны экономика боксянь ас вöляысь кöзяйствуйтысь субъектъяслысь – пассажиръясöс новлöдлысьяслысь, услуга босьтысьяслысь – гражданалысь да йöзöс транспортöн могмöдöм котыртысьяслысь – меставывса асвеськöдлан органъяслысь интересъяс. 

Тайö подув вылын да Коми Республикаса Оланподувлöн 96 статьяса коймöд юкöн, "Коми Республикаса Оланподув Ёрд йылысь" Коми Республикаса Оланпаслöн 66 статьяса медводдза юкöн, 68 статьяса медводдза, мöд да коймöд юкöнъяс, 69, 71, 72, 73, 91, 93 да 94 статьяяс серти Коми Республикаса Оланподув Ёрд 

шуис:

1. Лыддьыны, мый "Ухта кар" муниципальнöй юкöнса Сöветлöн 2003 во декабр 17 лунся (содтöдъясöн) 9 №-а решениеöн вынсьöдöм "Ухта кар" МЮ мутасын быд сикас öтувъя транспортöн, такси кындзи, пассажиръясöс новлöдлöм кузя услугаяс сетöмын сёрнитчöм кырымалан право вылö конкурс нуöдöм  йылысь положение оз лöсяв Коми Республикаса Оланподувлы, сылöн 18 статьялы (3 юкöн), 35 да 65 (1 юкöн) статьяяслы.

2. "Коми Республикаса Оланподув Ёрд йылысь" Коми республикаса Оланпаслöн 73 статья серти тайö шуöмыс лоö медбöръяöн, оз обжалуйтсьы, пыр жö вынсялö сiйöс йöзöдöм бöрын, лоö уджын да оз кор вынсьöдöм мукöд органöн да чина йöзöн.

3. "Коми Республикаса Оланподув Ёрд йылысь" Коми Республикаса Оланпаслöн 72 статья серти тайö шуöмсö колö йöзöдны "Коми Республикаса государственнöй власьт органъяслöн индöд-тшöктöмъяс" журналын да "Республика" газетын.

Коми Республикаса Оланподув Ёрд Исакова 11459 пас

исп. Исакова 

11572 пас

